
TANZANIA (NGAZI YA PILI KWENYE NCHI ZA 

KUANGALIWA) 

 

Tanzania ni chanzo, mkondo wa kupitishia na soko la wanaume, wanawake na 

watoto wanaolazimishwa kufanya kazi na kutumikishwa kwenye biashara haramu 

ya usafirishaji wa binadamu.  Matukio  ya usafirishaji haramu yaliyoko ndani ya 

nchi ni mengi kuliko yale ya usafirishaji kutoka ndani ya nchini hadi nchi za nje, 

na mara nyingi husababishwa na wanafamilia, marafiki na madalali wanaowaahidi 

wahanga wa biashara hizi kwamba watawasaidia kupata elimu au kuwatafutia kazi 

nzuri kwenye miji mbalimbali.  Tatizo hili la kutumikisha kwa lazima wasichana 

wadogo katika kazi za ndani linabakia kuwa kubwa kuliko matatizo mengine 

nchini Tanzania kwenye biashara haramu ya usafirishaji wa binadamu.  

Washichana kutoka vijiji vya mikoa ya Iringa, Singida, Dodoma, Mbeya, 

Morogoro pamoja na wilaya ya Bukoba wanasafirishwa kwenda kwenye vituo 

kwenye miji mikubwa nchini pamoja na Zanzibar kwa ajili ya kufanyishwa kazi za 

ndani; baadhi ya wafanyakazi wa ndani wanakimbia waajiri wakatiri na 

kutumbukia kwenye mitego ya ukahaba wa kulazimishwa.  Hasa, wavulana 

wanashurutishwa kufanya kazi kwenye mashamba na kwenye migodi pia, kwenye 

sekta isiyo rasmi, na huenda pia kwenye boti ndogo za uvuvi wa samaki.  

Inasemekana kwamba, kwenye mkoa wa Arusha madalali tapeli wa kilimo 

walisafirisha isivyohalali wanawake na wanaume ili wakafanye kazi kwenye 

mashamba ya kahawa.  Zaidi ya hayo, kuna idadi ndogo ya watoto na watu wazima 

wa Kitanzania wanaojikuta kwenye mazingira ya kulazimishwa kufanya kazi za 

ndani na kufanya matendo ya ngono kwa kulazimishwa kwenye nchi 

zinazozunguka nchi yao, yaani Afrika Kusini, Saudi Arabia, Uingereza, Ufaransa 

na yamkini, baadhi ya nchi nyingine huko Ulaya. 

Kuna nyakati ambapo wahanga wa biashara haramu ya usafirishaji wa binadamu, 

wengi wao wakiwa watoto kutoka nchi jirani kama Burundi na Kenya, 

wanalazimishwa kufanya kazi nchini Tanzania kwenye sekta za kilimo, uchimbaji 

madini na kazi za ndani.  Baadhi yao hulazimishwa kufanya ukahaba kwenye 

madanguro.  Raia wa nchi jirani wanaweza kuhamia nchi za kigeni kwa hiari yao 

kwa kupitia Tanzania, lakini baada tu ya kuwasili huko waendako, kujikuta 



wanalazimishwa kufanya kazi za ndani pamoja na kushiriki biashara ya ukahaba 

katika nchi za Afrika Kusini, Ulaya na Uarabuni. 

Serikali ya Tanzania haijazingatia kwa ukamilifu viwango vya chini vya kuondoa 

biashara haramu ya usafirishaji wa binadamu nchini, ila imekuwa ikiweka jitihada 

za kawaida tu kwenye kufanya hivyo.  Kwa ujumla, katika kipindi cha kutolewa 

kwa ripoti hii bado serikali haikuonyesha jitihada ya ziada kwenye vita dhidi ya 

tatizo hilo la biashara haramu, hasa kwenye kuwafunga au kutoa hukumu kwa 

wakosaji wa biashara hiyo haramu, kwa hiyo Tanzania inawekwa kwenye ngazi ya 

pili ya nchi za kuangaliwa kwa mwaka wa pili mfululizo. 

Pamoja na hayo, serikali ilikuwa na maendeleo yasiyoridhisha katika utekelezaji 

wa sheria yake dhidi ya biashara haramu ya usafirishaji wa binadamu, kwa upande 

mmoja, kwa sababu ya ushirikiano hafifu kati ya wizara zinazoshughulikia 

masuala haya na pia, kwa kutokua na uelewa juu ya maana halisi ya biashara 

haramu ya usafirishaji wa binadamu; bado viongozi wengi wa serikali 

hawajaelewa madai ya vipengele vya sheria hiyo wala kujua majukumu yao katika 

kupambana na usafirishaji haramu chini ya sheria hiyo.  Isitoshe, wizara 

zinazohusika na mapambano dhidi ya usafirishaji haramu wa binadamu zilikuwa 

hazijatengewa rasilimali na bajeti ya kutosha kwa ajili ya mapambano hayo na 

uhalifu huo. 

Mapendekezo Kwa Ajili ya Tanzania:  Tekeleza Sheria ya Biashara Haramu ya 

Usafirishaji wa Binadamu kwa kushitaki na kutoa hukumu kwa wahalifu wa 

biashara haramu ya usafirishaji wa binadamu; fuatilia Sekretariati ya Kupinga 

Biashara Haramu ya Usafirishaji wa Binadamu itakayoundwa na Wizara ya 

Mambo ya Ndani na uteuzi wa Katibu wa kuratibu juhudi husika kati ya wizara na 

wizara ambaye atakaetangazwa na Raisi kufuatana na mapendekezo ya sheria hii 

kuanzia utekelezaji wa vipengele vinavyohusu ulinzi wakati wa kuzuia biashara hii 

haramu; weka sera na taratibu kwa viongozi wa serikali ili kuwawezesha kutambua 

na kwa hiari, kusaili wahanga wa biashara hiyo haramu pamoja na kuwahamisha, 

pale panapostahili, na kuwapeleka kwenye taasisi za hapa nchini zinazotoa 

misaada; andaa mfuko wa kutegemeza wahanga wa biashara haramu ya kusafirisha 

binadamu kama inavyotakiwa chini ya sheria; anza ukusanyaji kitaifa wa data 

zinazohusu mashitaka ya wahalifu na ulinzi kwa ajili ya wahanga wa biashara hii 

haramu ya usafirishaji wa binadamu; na toa mafunzo ya ziada ya jinsi ya kutambua 



na kupeleleza biashara haramu ya usafirishaji binadamu kwa wakuu wa maafisa 

wote wanaotekeleza sheria. 

Mashitaka 

Katika kipindi cha kutolewa kwa ripoti hii, Serikali ya Tanzania iliweka jitihada 

ndogo kwenye kutekeleza sheria inayopinga biashara haramu ya usafirishaji wa 

binadamu hata hivyo ilifanikiwa kushitaki na kuhukumu wafungwa watatu wa 

kwanza chini ya sheria ya kupambana na biashara hiyo haramu.  Hiyo sheria ya 

mwaka 2008 ya kupinga biashara haramu ya usafirishaji wa binadamu, ambayo 

ilianza kutumika Februari 2009, inapiga marufuku kila aina ya biashara haramu ya 

usafirishaji wa binadamu pamoja na kutoa adhabu ya kifungo cha miaka 10, 

adhabu ambayo ni kali vya kutosha, lakini hata hivyo, adhabu hiyo hailingani na 

adhabu nyingine zinazotolewa kwa ajili ya makosa mazito ya kufanana na hayo, 

kama ya ubakaji kwa mfano.  Chini ya mazingira ya uchochezi kama vile ya 

kumuonea mtoto au makosa ya jinai yanayohusu biashara haramu ya usafirishaji 

wa binadamu yanayofanywa na maafisa wa kutekeleza sheria, adhabu inayotolewa 

ni kifungo cha miaka 10 hadi 20. 

Mnamo Septemba 2010, Mahakama ya Wilaya Kisutu ilimhukumu mwanaume wa 

Kirundi chini ya kifungu namba 4 (1) (a) ya Sheria ya Kupinga Biashara Haramu 

ya Usafirishaji wa Binadamu kwa kosa la kulazimisha watoto 15 wa Kirundi 

kufanya kazi kwenye mashamba ya tumbaku huko Urambo, Tabora; kesi iliyohusu 

washtakiwa wenzake wanne wenye makosa yakufanana na ya kwake, 

haikukamilika wakati wa kipindi cha kutolewa kwa ripoti hii. 

Mnamo Agosti 2010, mahakama moja huko Mwanza ilitumia Sheria hii ya 

Kupinga Biashara ya Usafirishaji Haramu wa Binadamu pamoja na Sheria ya 

Makosa ya Jinai kumhukumu mfanyabiashara mmoja wa Kenya kwa kosa la 

Biashara ya Usafirishaji Haramu wa Binadamu na kuteka nyara, baada ya kujaribu 

kumuuza mwanaume mmoja mlemavu wa ngozi kutoka Kenya kwa 

mfanyabiashara mmoja Mtanzania kwa dola za Kimarekani 263, 300 kwa nia ya 

kumdhulumu kwa kumuahidi kwamba atamtafutia kazi.  Hukumu hii ilisababisha 

mshatikwa apate adhabu ya vifungo vya miaka 17 vinavyokwenda sambamba au 

malipo ya faini ya dola za Kimarekani 119, 600; huyo mshtakiwa hivi sasa 

anatumikia kifungo cha jela cha miaka 17.  



Mnamo Septemba 2010, mahakama nyingine kwenye Mkoa wa Mwanza 

ulimhukumu mwanaume mmoja kwa kosa la kufanya biashara haramu ya 

usafirishaji wa binadamu kwa kuteka nyara watoto wawili kutoka Isebania, Kenya, 

na kujaribu kuwauza kwenye mgodi wa kuchimba madini kwenye eneo la 

Namongo, wilaya ya Tarime; huyo alihukumiwa kifungo cha miaka 12.  Hata 

hivyo, polisi wengi na pamoja na maafisa wa uhamiaji waliendelea kupata shida ya 

kutofautisha kati ya biashara haramu ya usafirishaji wa binadamu na biashara 

haramu ya utekaji nyara na magendo.  Ilisemekana kwamba kituo cha kudhibiti 

usafirishaji huo haramu, chenye kuhudumiwa na mapolisi wawili, kilipokea 

malalamiko machache ya biashara haramu ya usafirishaji wa binadamu ndani ya 

nchi, na inawezekana kwamba hali hii ilisababishwa na uelewa mdogo wa 

wananchi kuhusu tatizo hili, uzito wa wahanga kutoa taarifa juu ya kufanyishwa 

kazi kwa nguvu, na kutokujua kwamba kwamba ndani ya idara ya polisi kuna kituo 

kama hicho.  Kituo hiki kilianzishwa mwezi Juni 2010 ili kiweze kufanya kazi na 

maafisa wa taasisi nyingine za kutekeleza sheria kupambana na uhalifu unaotokana 

na biashara haramu ya usafirishaji wa binadamu. 

Ijapokuwa inasemekana kwamba Wizara ya Kazi, Ajira na Maendeleo ya Vijana 

ilifanya ukaguzi na kutoa onyo kwa wale waliokuwa wanakiuka sheria za ajira ya 

watoto, hapakuwepo na kesi hata moja ya watoto waliolazimishwa kufanya kazi 

iliyopelekwa mahakamani mwaka huu.  Vilevile, Wizara ya Kazi, Uwezeshwaji wa 

Kiuchumi na Vyama vya Ushirika ya Zanzibar haikuchukua hatua yoyote dhidi ya 

tuhuma za makosa yanayohusu watoto kulazimishwa kufanya kazi.  Vilevile 

serikali haikufanikiwa kwenye zoezi la kukusanya data kitaifa za maafisa wa 

utekelezaji sheria na ulinzi wa wahanga husika.  Ilisemekana kwamba maafisa 

wapya wa utekelezaji sheria na wa uhamiaji walipewa mafunzo ya vita dhidi ya 

biashara haramu ya usafirishaji wa binadamu kwenye sehemu ya utangulizi wa 

masomo yao. 

Ulinzi 

Jitihada ya kulinda wahanga wa biashara haramu ya usafirishaji wa binadamu ya 

Serikali ya Tanzania ilikuwa hafifu na kuathiriwa na ukosefu wa rasilimali.  

Serikali iliendelea kutegemea asasi zisizo za kiserekali kutoa misaada kwa 

wahanga wa usafirishaji huo haramu; hata hivyo vifaa vya kuhifadhi wahanga 



pamoja na huduma maalumu kwa ajili ya vikundi vyao vilipatikana kwenye 

maeneo ya mjini tu. 

Serikali ilipungukiwa na mifumo ya rufaa kwa ajili ya wahanga iliyokuwa na 

utaratibu ulioeleweka; rufaa zote zilizotolewa zilikuwa ni za kubahatisha na kwa 

kutegemea uweza wa afisa husika kutambua kwamba kuna kosa la jinai 

lililotendeka pamoja na uzoefu wake binafsi wa kutoa huduma ipasayo.  Kufuatana 

na asasi zisizo za serikali, mnamo mwaka 2010 polisi wa Kitanzania walipeleka 

wahanga sita wa biashara haramu ya usafirishaji wa binadamu kwenye taasisi 

husika kwa ajili ya huduma za ulinzi, na hapakuwepo na taarifa yoyote kutoka kwa 

maafisa wa ustawi wa jamii pamoja na maendeleo ya jamii. 

Mara chache, viongozi wa serikali waliweza kutoa kwa wahanga chakula , ushauri 

na msaada wa kurudiana na familia zao; mnamo mwaka 2010, shirika la IOM 

pamoja na Idara ya Ustawi wa Jamii walifanikiwa kuunganisha wahanga 63 

pamoja na familia zao na kuongeza wahanga 27 katika kipindi cha myezi miwili ya 

kwanza ya mwaka 2011.  Serikali iliratibu huduma ya dharura ya simu ya masaa 

24 ya kutoa taarifa kuhusu biashara hiyo haramu.  Huduma hii ilitolewa kwa raia 

ili kuwasaidia kutoa taarifa za wahanga wa biashara hiyo.  Hata hivyo huduma 

hiyo ya dharura haikupokea taarifa zozote mwaka wote wa 2010.  Serikali nayo 

haikutoa taarifa yoyote juu ya ushiriki wa wahanga Wakitanzania kwenye shughuli 

za upelezi na mashitaka ya biashara hiyo haramu, ila mhanga mmoja wa kutoka 

Kenya, aliyetoa ushahidi kwenye kesi ya yule aliyemtumikisha, alipewa ulinzi na 

kusafirishwa na polisi hadi kwao pale kesi yake ilipofika mwisho. 

Mnamo Agusto 2010, Idara ya Ustawi wa Jamii ilitoa mafunzo ya Sheria dhidi ya 

Biashara Haramu ya Usafirishaji wa Binadamu pamoja na ya mifumo ya misaada 

kwa ajili ya wahanga kwa maafisa 84 wa ustawi wa jamii.  Pia, idara hiyo ilitoa 

maelezo ya biashara hiyo haramu kwenye kitabu chake cha mafundisho hayo 

kilichokuwa kimesahihishwa.  Huenda upungufu wa taratibu za kitaifa za 

kutambua wahanga ulichangia wahanga wa kigeni kuwekwa kizuizini kwenye 

magereza na kuondolewa nchini kabla ya kutambuliwa au kupata nafasi ya kutoa 

ushahidi mahakamani.  Sheria ya Kupinga Biashara Haramu ya Usafirishaji wa 

Binadamu inawapatia wahanga wa kigeni msaada mbadala wa kisheria kuliko 

kuwarudisha kwenye nchi ambazo usalama wao au wa familia zao unaweza kuwa 

hatarini; serikali haikuwa na kesi yoyote iliyohitaji matumizi ya vipengele hivi 



katika kipindi cha kutolewa kwa ripoti hii.  Vipengele muhimu vya ulinzi ndani ya 

Sheria Dhidi ya Biashara Haramu ya Usafirishaji wa Binadamu, kwa mfano 

vinavyohusu kuwepo na mfuko wa kutegemeza wahanga wa biashara hiyo haramu, 

havijatekelezwa kwa sababu ya ukosefu wa fedha na pia kwa sababu Kamati Dhidi 

ya Biashara Haramu ya Usafirishaji wa Binadamu, pamoja na Sekretariat husika, 

zilikuwa bado kuundwa, ambazo zilikuwa na jukumu la kuongoza harakati za 

kuandaa rasimu na kutekeleza sheria ndogo zinazoambatan na sheria yenyewe. 


